
Resumo:
“As mulleres subsaharianas en Galicia: diversidades fronte a estereotipos”, realiza un achegamento ás diversas experiencias das mulleres subsaharianas, facendo un especial fincapé nun eido moi pouco investigado: como a experiencia migratoria transforma a vivencia do ámbito doméstico por parte destas mulleres de orixe africano. Así, lonxe dunha ollada etnocéntrica, e a través dos propios discursos das mulleres entrevistadas, se pretende neste estudo contrapoñer os cambios ós que se enfrontan no ámbito do privado as inmigrantes subsaharianas en Galicia. 

En segundo termo, o colectivo de mulleres subsaharianas presenta unha variedade de proxectos migratorios que se tentarán reflexar neste traballo. É dicir, se por unha banda, a ollada deste estudo quere valorizar as experiencias destas inmigrantes na vida do doméstico, por outra banda, tamén se pretende visibilizar a variedade de actividades que desempeñan as mulleres subsaharianas. Nesta liña, as mulleres subsaharianas espertan o meu interese debido a que rachan un estereotipo que opera tanto nas súas sociedades de orixe como na sociedade de destino: o varón como migrante e iniciador da cadea migratoria. Este estigma de “aventureiras” as perseguirá fronte ós inmigrantes do propio colectivo subsahariano (un fluxo bastante masculinizado), moi reacios a aceptar ás mulleres inmigrantes como unhas iguais no camiño migratorio. 

Así mesmo, este estigma, se atopa tamén en moitas capas da sociedade de acollida, que a través dos estereotipos reduce ás mulleres subsaharianas a un par de tópicos simplistas e reduccionistas, tal e como se reflicte na análise de prensa realizada a través dos xornais “La Voz de Galicia”, (o de maior tirada en Galicia), e “El País”, (o de maior tirada en España). Co fin de poder comparar a visión da prensa autóctona e da prensa destinada ós/ás inmigrantes, incluíuse tamén o xornal de difusión gratuíta e destinada a inmigrantes “Latinoamérica exterior”. 

